Ikadalawampung Oras

Mula 12 NT hanggang 1 NH

Unang Oras ng Matinding Paghihirap sa Krsus.   

Ang unang wika ni Hesus. 

Aking Nakapakong Kabutihan, nakikita Kita sa Krus, tulad nang nasa Trono ng Iyong tagumpay, sa paglulupig ng lahat ng bagay at lahat ng puso, at akitin ang mga iyon nang malapit sa Iyo, upang madama ng lahat ang Iyong higit sa karaniwang Kapangyarihan.  Nangingilabot sa takot sa gayong napakatinding pagkakasala, nagpatirapa ang kalikasan sa Iyong harapan, at tahimik na naghihintay sa Iyong salita, upang parangalan Ka at hayaang makilala ang Iyong kapangyarihan.  Ang araw na tumatangis ay binawi ang liwanag nito, hindi matiis ang paningin sa Iyo, labis na nahahapis.  Lubhang natakot ang impiyerno ay tahimik na naghihintay.  Ang Iyong inulusang Ina, ang Iyong tapat na tagasunod, lahat ay walang kibo; at nanigas ang mga katawan dahil sa takot sa paningin sa Iyong luray-luray at linsad na katauhan – sa aba, napakasakit, tahimik silang naghihintay sa Iyong salita.  Ang mismong Iyong Pagkatao’y tahimik, nakahandusay sa isang karagatan ng mga paghihirap, kabilang sa napakasakit na mga pamimilipit sa sakit ng matinding paghihirap; sa gayon nanatatakot silang baka Ka mamatay sa bawat hininga!

Ano pa?  Kahit na ang taksil na mga Hudyo at ang malulupit na mga tagabitay, na ilang sandali lamang ang nakalilipas, ay pinasasakitan Ka, nililibak Ka, tinatawag Kang manlilinlang, salarin; kahit na ang mga magnanakaw na isinusumpa Ka – ang lahat ay tahimik, walang imik.  Taos na pagsisisi ang dumagsa sa kanila, at kapag nagtangka silang magbunsod ng isang pag-aalipusta sa Iyo, nagwawakas iyon sa kanilang mga labi.

Subalit habang pumapasok ako sa Iyong loob, nakikita kong umaapaw ang pag-ibig; sinasakal Ka niyon at hindi Mo iyon mapigil.  At napilitan ng Iyong Pag-ibig na pinahihirapan Ka nang mabuti, higit kaysa sa mga pasakit mismo, nagsalita Ka bilang Diyos tulad Mo ngayon sa pamamagitan ng malakas at nakapupukaw na tinig; itinaas Mo ang Iyong nag-aagaw-buhay na mga mata sa Langit at sumigaw:  “Ama, patawarin Mo sila, sapagkat hindi nila nalalaman ang kanilang ginagawa!”  At itinikom Mo ang Iyong sarili sa katahimikan, nakalulong sa walang-kapantay na mga paghihirap.

Nakapakong Hesus, paano na ang labis na pag-ibig ay maaari?  Ah, pagkatapos ng napakaraming pagpapahirap at paglilibak, ang una Mong salita at pagpapatawad; at ipinagpaumanhin Mo kami sa Ama dahil sa napakaraming kasalanan!  Ah, ipinababa Mo ang salitang ito sa bawat puso pagkatapos ng kasalanan, at Ikaw ang unang naghandog ng pagpapatawad.  Subalit ilan ang tinatanggihan iyon at hindi tinatanggap iyon; naantig ang Iyong Pag-ibig ng mga kahangalan, sapagkat nasasabik Kang hangarin na ibigay ang Iyong pagpapatawad at ang halik ng kapayapaan sa lahat!

Sa salitang ito, nanginig ang impiyerno at nakilala Ka bilang Diyos, nanatiling sa pagkamangha ang kalikasan at ang lahat; nakilala ang Iyong Pagka-Diyos, ang Iyong di-mapawing pag-ibig, at tahimik na naghihintay kung saan iyon aabot.  At hindi lamang ang Iyong tinig, kundi ang Iyong Dugo at ang Iyong mga sugat din, ay sumisigaw sa bawat pusong nakatuon sa kasalanan:  “Halika sa Aking mga bisig, dahil pinatatawad Kita, at ang pagpapatunay ng kapatawaran ay ang kapalit ng Aking Dugo.”  O aking kaibig-ibig na Hesus, ulitin Mong muli ang salitang ito sa lahat ng makasalanan na nasa daigdig.  Isamo Mo ang awa para sa lahat; ibigay Mo sa lahat ang walang hanggang merito ng Iyong Pinakamamahaling Dugo sa lahat.  O mabuting Hesus, ipagpatuloy Mong pahupain ang Banal na Katarungan para sa lahat, at ipagkaloob Mo ang Iyong grasya sa mga tao, na natatagpuan ang kanilang sarili na magpatawad, ay hindi nadarama ang lakas na gawin iyon

Aking Hesus, sinambang nakapako sa Krus, sa tatlong oras na ito ng pinakamapait na matinding paghihirap, ibig Mong ganapin ang lahat, at habang tahimik, nanatili Ka sa Krus, nakikita kong sa Iyong loob, ibig Mong bigyang-kasiyahan ang Ama sa lahat.  Pinasalamatan Mo Siya para sa lahat, at para sa lahat ay natamo Mo sa pamamagitan ng pagsamo ang grasya na hinding hindi na sila magkakasala sa Iyo.  Upang matamo Mo ito sa pamamagitan ng pagsamo sa Ama, tinahak Mo ang buong buhay Mo, mula sa unang sandali ng paglilihi sa Iyo, hanggang sa Iyong huling hininga.  AKing Hesus, walang hanggang Pag-ibig, hayaan Mong tahakin ko kasabay Mo ang buong buhay Mo, kasama ang di maaliw-aliw na Ina, kasama si San Juan at ang tapat na mga babae.

Tahakin natin ang Buhay at ang mga paghihirap ni Hesus.

Aking kalugud-lugod na Hesus, pinasasalamatan Kita sa maraming tinik na tumusok sa Iyong karapat-dapat sambahing Ulo, sa mga patak ng Dugong ipinadanak nito, sa mga dagok na tinanggap Mo, at sa mga buhok na sinabunot sa Iyo.  Pinsasalamatan Kita sa lahat ng kabutihang ginawa Mo at tinamo para sa lahat sa pamamagitan ng pagsamo, sa mga paliwanag at mabubuting inspirasyong ibinigay Mo sa amin, at sa lahat ng sandaling pinatawad Mo ang lahat ng aming kasalanan ng isip, ng pagmamataas, ng pagmamagaling, at ng pagpapahalaga sa sarili.  Hinihiling ko ang Iyong pagpapatawad sa ngalan ng lahat, O Hesus ko, sa lahat ng sandaling pinutungan Ka namin ng mga tinik, sa lahat ng patak ng Dugo mula sa Iyong kabanal-banalang ulo na pinadanak Mo dahil sa amin; sa lahat ng sandaling hindi kami tumugon sa Iyong mga inspirasyon.  Alang-alang sa lahat ng mga paghihirap na itong pinagdusahan Mo, hinihiling ko sa Iyo, O Hesus, na tamuhin Mo para sa amin sa pamamagitan ng pagsamo, ang grasyang hindi na muling magkasala sa isip.  Hinahangad ko ring ialay sa Iyo ang lahat ng pinagdusahan Mo sa Iyong kabanal-banalang ulo, upang ibigay sa Iyo ang lahat kaluwalhatiang ibinigay sana sa Iyo ng mga nilalang, kung ginamit nila nang mabuti ang kanilang katalinuhan.

O Hesus ko, sinasamba ko ang Iyong kabanal-banalang mga mata, at pinasasalamatan Kita sa lahat ng luha at Dugong dumanak sa mga iyon, sa malupit na mga tusok ng mga tinik, sa mga pag-aalipusta, mga panunuya at mga paglait na tiniis Mo sa loob ng Iyong buong Pasyon.  Hinihiling ko sa Iyo ang pagpapatawad sa lahat ng mga gumagamit ng kanilang paningin upang magkasala sa Iyo at laitin Ka, hinihiling sa Iyo alang-alang sa mga paghihirap na pinagdusahan sa Iyong kabanal-banalang mga mata, upang bigyang Mo kami ng grasya na wala na muling magkasala sa Iyo sa pamamagitan ng masasamang mga tingin.  Inilalaan ko rin na ialay sa Iyo ang lahat ng pinagdusaan Mo sa Iyong kabanal-banalang mga mata, upang ibigay sa Iyo ang kaluwalhatiang ibinigay sana sa Iyo ng mga nilalang kung ang kanilang mga tingin ay natauon lamang sa Langit, sa Pagka-Diyos at sa Iyo, O Hesus ko.

Sinasamaba ko ang Iyong kabanal-banalang mga tainga; pinasasalamatan Kita sa lahat ng pinagdusahan Mo habang ang masasamang mga taong iyon sa Kalbaryo ay biningi ang mga iyon sa pamamagitan ng mga sigaw at mga pangungutya.  Hinihiling ko sa Iyo sa ngalan ng lahat ang pagpapatawad ng lahat ng masasamang mga talumpati na pinakikinggan, at idinadalangin ko na ang mga tainga ng lahat ng tao ay mabuksan sa walang hanggang mga katotohanan, sa mga tinig ng Grasya, at walang sinuman ang muling magkasala sa Iyo kailanman sa pamamagitan ng pandinig.  Inilalaan ko rin sa ialay sa Iyo ang lahat ng pinagdusahan Mo sa Iypng kabanal-banalang pandinig, upang ibigay sa Iyo ang lahat ng kaluwalhatian na maibibgay sana sa Iyo, kung banal na ginamit nila ang taingang ito.

O Hesus ko, sinasamba ko at hinahalikan ko ang Iyong Kabanal-banalang Mukha, at pinasasalamatan ko ang lahat na pinagdusahan Mo dahil sa dura, sa mga sampal at mga panlilibak na tinanggap, at sa lahat ng pagkakataong pinabayaan Mong yurakan ang Iyong Sarili ng mga kaaway.  Hinihiling ko ang Iyong kapatawaran sa ngalan ng lahat, sa lahat ng pagkakataong naglakas-loob kaming magkasala sa Iyo, hinihiling sa Iyo, alalang-alang sa mga sampal na ito at sa durang ito, upang hayaang makilala ang Iyong Pagka-Diyos, pinupuri at niluluwalhati ng lahat.  Higit pa, O Hesus ko, nilalayon kong libutin ang buong mundo, mula sa silangan hanggang sa kanluran, mula sa timog hanggang hilaga, upang pag-isahin ang lahat ng tinig ng mga nilalang at palitan ang mga iyon sa kasing dami ng mga gawang papuri, ng pag-ibig at ng pagsamba.  At saka nilalayon kong dalhin sa Iyo, O Hesus ko, ang lahat ng puso ng mga nilalang, upang magbigay Ka ng liwanag, katotohanan, pag-ibig at habag sa lahat dahil sa Iyong Banal na Persona.  At samantalang pinatatawad Mo ang lahat, hinihiling ko sa Iyong huwag pahintulutan ang sinuman na magkasala sa Iyo, kailanman muli; kung maaari, kahit kapalit ang aking dugo.  Sa wakas, nilalayon kong ialay sa Iyo ang lahat na pinagdusahan Mo sa Iyong Kabanal-banalang Mukha, upang ibigay sa Iyo ang lahat ng kaluwalhatiang maibibigay sa Iyo, kung walang sinuman ang naglakas-loob na magkasala sa Iyo. 

Sinasamba ko ang Iyong kabanal-banalang bibig, at pinasasalamatan Kita sa Iyong mga unang panangis, sa gatas na Iyong sinuso, sa lahat ng salitang sinabi Mo, sa maalab na mga halik na ibinigay Mo sa Iyong Kabanal-banalang Ina, sa pagkaing tinanggap Mo, sa pait ng apdo at ng maalab na uhaw na pinagdusahan Mo sa Krus, at sa mga panalanging itinaas sa Ama.  Hinihiling Ko ang kapatawaran ng lahat ng sabi-sabi at ng kasamaan at ang mga makamundong panayam na ginawa ng mga nilalang, at sa lahat ng kalapastanganang sinasabi nila.  Nilalayon kong ialay ang Iyong mga banal na panayam sa pagbabayad ng kanilang mga masasamang panayam; ang pagpapakasakit ng Iyong lasa upang bayaran ang kanilang mga katakawan, at ang lahat ng pagkakasalang ibinigay Nila sa Iyo sa paggamit ng kanilang dila.  Nilalayon kong ialay sa Iyo ang lahat ng pinagdusahan Mo sa Iyong kabanal-banalang bibig, upang ibigay sa Iyo ang lahat ng kaluwalhatiang maibibigay sana sa Iyo ng nilalang kung wala sa kanila ang nangahas na magkasala sa Iyo sa pamamagitan ng panlasa at ng pagmamalabis ng kanilang dila.

O Hesus, pinasasalamatan Kita sa lahat, at sa ngalan ng lahat, itinataas ko sa Iyo ang isang awit ng walang maliw at walang hanggang pasasalamat.  O Hesus ko, nilalayon ko ialay sa Iyo ang lahat ng pinagdusahan Mo sa Iyong Kabanal-banalang Persona, upang ibigay sa Iyo ang lahat ng kaluwalhatiang maibibigay sana sa Iyo kung itinulad nila ang kanilang mga buhay sa Iyo.

Pinasasalamatan Kita, O Hesus, sa lahat ng pinagdusahan Mo sa Iyong kabanal-banalang balikat, sa lahat ng dagok na tinanggap Mo, sa lahat ng sugat na hinayaan Mong buksan nila sa Iyong Kabanal-banalang Katawan, at sa lahat ng patak ng Dugong pinadanak Mo.  Hinihiling ko sa Iyo ang kapatawaran sa ngalan ng lahat, sa lahat ng pagkakataon kung kalian, dahil sa pag-ibig ng mga kaginhawahan, nagkasala sila sa Iyo sa pamamagitan ng bawal at masamang mga kasiyahan.  Iniaalay ko sa Iyo ang Iyong masakit na paghahagupit upang bayaran ang lahat ng kasalanang nagawa sa pamamgitan ng mga pandamdam, ang pag-ibig sa sariling mga lasa, ang nadaramang mga kasiyahan, ang sarili at ang lahat ng natural na kaluguran.  Nilalayon ko ring ialay sa Iyo ang lahat ng pinagdusahan Mo sa Iyong mga balikat, upang ibigay sa Iyo ang lahat ng kaluwalhatiang maibibigay sana sa Iyo, kung sinikap nilang Ikaw lamang ang bigyan ng kasiyahan sa lahat ng bagay, at makatagpo ng kanlungan sa ilalim ng lilim ng Iyong banal na pagkalinga.

Hesus ko, hinahalikan ko ang Iyong kaliwang paa; pinasasalamatan Kita dahil sa lahat ng hakbang na Iyong ginawa sa panahon ng Iyong buhay na may kamatayan, at sa lahat ng pagkakataong napagod ang Iyong mga kamay at mga paa, umaalis sa paghahanap ng mga kaluluwa upang ihatid sa Iyong Puso.  Samakatwid, O Hesus ko, iniaalay ko ang lahat ng aking kilos, hakbang at galaw, kasama ang layunin ng pagbibigay sa Iyo ng pagbabayad para sa lahat at para sa bawat.  Hinihiling ko sa Iyo ang kapatawaran sa mga hindi namamahala na may banal na layunin; isinasama ko ang aking mga kilos sa Iyong kilos upang pabanalin ang mga iyon, at iniaalay ko ang mga iyong kaisa sa lahat ng gawang tinupad Mo sa pamamagitan ng Iyong Kabanal-banalang Pagkatao, para ibigay sa Iyo ang lahat ng kaluwalhatiang maibibigay sana sa Iyo ng mga nilalang kung namahala sila sa isang banal na paraan at may matuwid na mga hangarin.

O Hesus ko, hinahalikan ko ang kanang paa, at pinasasalamatan Kita dahil sa lahat ng Iyong pinagdusahan at pinagdurusahan para sa akin, lalo na sa oras na ito, kung kailang nakabitin Ka sa Krus.  Pinasasalamatan Kita sa napakasakit na kasanayan na ginagawa ng mga pako sa Iyong mga sugat, nilalaslas nang nilalaslas hanggang bumukas dahil sa bigat ng Iyong Kabanal-banalang Katawan.  Hinihiling ko ang Iyong kapatawaran sa lahat ng paghihimagsik at mga pagsuway na ginawa ng mga nilalang, iniaalay Mo ang mga paghihirap ng Iyong kabanal-banalang mga paa sa pagbabayad-puri sa mga pagkakasalang ito, upang ibigay sa Iyo ang lahat ng kaluwalhatiang maibibigay sana sa Iyo kung sila’y sumang-ayon sa Iyo sa lahat ng bagay.

O Hesus ko, hinahalikan ko ang Iyong kabanal-banalang kaliwang kamay; pinasasalamatan Kita sa lahat ng pinagdusahan Mo para sa akin, sa lahat ng pagkakataong pinahupa Mo ang Banal na Katarungan, pinupunan ang lahat!  Hinahalikan ko ang Iyong kanang kamay, at pinasasalamatan Kita sa lahat ng kabutihang ginawa Mo at ginagawa Mo para sa lahat.  Sa isang natatanging paraan, pinasasalamatan Kita sa mga Gawa ng Paglilikha, ng Pagliligtas at ng Pagpapabanal.  Hinihiling ko ang Iyong kapatawaran sa ngalan ng lahat , para sa lahat ng pagkakataong nawalan kami ng utang-na-loo sa Iyong mga biyaya, sa aming mga gawang walang matuwid na hangarin.  Sa pagbabayad-puri para sa lahat ng mga pagkakasalang ito, nilalayon kong ibigay sa Iyo ang lahat ng kaganapan at kabanalan ng Iyong mga Gawa, upang ibigay sa Iyo ang lahat ng kaluwalhatiang maibibigay sana sa Iyo ng mga nilalang kung tumugon sila sa lahat ng mga pakinabang na ito.

O Hesus ko, hinahalikan ko ang Iyong Kabanal-banalang Puso, at pinasasalamatan Kita sa lahat ng pinagdusahan, ninais at pinanabikan Mo, para sa pagmamahal sa lahat at lalo na para sa bawat isa.  Hinihiling ko ang Iyong kapatawaran sa maraming masasamang pagnanais at sa mga pagmamahal at mga pagkahilig na hindi mabuti – patawad O Hesus, sa maraming inilalagay ang Iyong pag-ibig sa likod ng pag-ibig ng mga nilalang.  At upang ibigay sa Iyo ang lahat ng kaluwalhatiang ipinagkait sa Iyo ng mga ito.  Iniaalay ko sa Iyo ang lahat ng ginawa at patuloy na ginagawa ng Iyong pinakakarapat-dapat sambahing Puso.

Mga Pagninilay at mga Pagsasanay

Si Hesus, itinaas sa Krus ay nanatiling nakabitin na hindi dumadaiti sa lupa.  At tayo – sinisikap ba nating mabuhay na hindi nakakapit sa mundo, sa mga nilalang at sa lahat ng bagay na naglalasang lupa?  Ang lahat ay dapat nagkakaisa upang buuin ang krus kung saan dapat nating ipatong ang ating sarili, at manatiling nakabitin tulad ni Hesus, malayo sa lahat na lupa, upang ang mga nilalang ay hindi kumapit sa atin.

Hesus na nagdurusa ay walang ibang higaan maliban sa Krus, walang ibang ginahawa maliban sa mga sugat at mga panlalait.  Ang ating pag-ibig ba para kay Hesus ay umaabot hanggang matagpuan ang pahinga sa pagdurusa?  Ilakip natin ang lahat n gating ginagawa – mga panalangin, mga paghihirap at ibang bagay – sa mga sugat na iyon.  Ilubog natin ang lahat sa Dugo ni Hesus at hindi natin matatagpuan ang aliw kahit saan maliban sa Kanyang mga paghihirap.  Samakatwid, ang mga sugat ni Hesus ay magiging atin; patuloy na gagawa ang Kanyang Dugo sa atin upang linisin tayo at pagandahin tayo; sa ganitong paraan, aakitin natin ang lahat ng grasya para sa ating sarili at para sa kaligtasan ng mga kaluluwa.  Sa lagak ng Dugo ni Hesus sa ating puso, kung makagawa tayo ng mali, isasamo natin kay Hesus na hindi tayo panatilihing marumi sa Kanyang Presensya, kundi hugasan tayo sa Kanyang Dugo, at laging panatilihin tayong kasama Niya.  Kung nadarama nating mahina, isasamo natin kay Hesus na bigyan ng isang sipsip ng Kanyang Dugo ang ating mga kaluluwa, upang mabigyan tayo ng lakas.  Idinadalangin ng kalugud-lugod na si Hesus ang mga tagabitay Niya; higit pa, humingi Siya ng paumanhin para sa kanila.  Sinasarili ba natin ang dalangin ni Hesus upang patuloy na humingi ng paumanhin para sa mga makasalanan sa harap ng Ama, at isinamo ng awa para sa kanila, kahit para sa mga nagkakasala sa atin? 

Samantalang nananalangin, tagtatrabaho o naglalakad tayo, huwag natin kalimutan ang mga abang kaluluwa na malapit nang mapagutan ng hininga.  Dalhin natin ang mga panalangin at mga halik ni Hesus sa kanilang pagtulon at kaginhawahan, upang ang Kanyang Pinakamamahaling Dugo ay linisin sila, at hayaan silang makalipad sa Langit.
Lahat:  Hesus ko, mula sa Iyong mga sugat at mula sa Iyong Dugo, ibig kong kunin ang lakas upang ulitin ang Iyong sariling Buhay sa akin.  Sa paraang ito, maisasamo ko para sa lahat, ang kabutihang ginawa ng Iyong Sarili.  
